
Xülasə 

Məqalədə aqrar bazarlarda rəqabət mühitinin formalaşması amillərinin dəyərləndirilməsinə 

müasir yanaşmalar konseptual planda təhlil olunur. Tədqiqatın məqsədi aqrar bazarlarda rəqabət 

münasibətlərinin yalnız klassik bazar strukturu göstəriciləri ilə deyil, həm də istehsalın bioloji 

xüsusiyyətləri, risk mühiti və bazar iştirakçıları arasında formalaşan koordinasiya və sövdələşmə 

münasibətləri ilə müəyyən olunmasına dair baxışların araşdırılmasıdır. Məqalədə sənaye iqtisadiyyatı 

çərçivəsində formalaşmış Structure-Conduct-Performance (SCP) paradiqması nəzəri baza kimi 

təqdim edilir və onun aqrar sektora tətbiqinin məhdudiyyətləri göstərilir.  Eyni zamanda, aqrar-ərzaq 

dəyər zəncirində struktur asimmetriyalar, emal və pərakəndə ticarət mərhələlərində bazar gücünün 

konsentrasiyası, supermarket və e-commerce kanallarının inkişafının habelə müqaviləli istehsal, 

vertikal koordinasiya və inteqrasiya mexanizmləri kontekstində sövdələşmə gücünün  rəqabət 

münasibətlərinə təsirinə dair müasir yanaşmalar araşdırılır və müvafiq dəyərləndirmələr aparılır. 

Açar sözlər: Aqrar bazarlar, rəqabət mühiti, bazar gücü, sövdələşmə gücü, dəyər zənciri, 

vertikal koordinasiya 

Giriş 

Rəqabət bazar iqtisadiyyatının əsas tənzimləyici mexanizmlərindən biri kimi iqtisadi subyektlərin 

davranışına və resursların bölgüsünə mühüm təsir göstərir. Bununla belə, rəqabət münasibətlərinin 

formalaşma mexanizmləri bütün iqtisadi sahələrdə eyni xarakter daşımır və aqrar bazarlar istehsal 

prosesinin bioloji xüsusiyyətləri, yüksək risk mühiti və dəyər zənciri üzrə qarşılıqlı əlaqələrin spesifikliyi 

baxımından fərqli yanaşma tələb edir. 

Mövcud ədəbiyyatda aqrar bazarlarda rəqabətin təhlili çox vaxt ya bazar strukturu göstəriciləri, ya 

da istehsalın spesifik xüsusiyyətləri kontekstində aparılır. Lakin dəyər zənciri üzrə struktur asimmetriyalar, 

bazar iştirakçıları arasında formalaşan koordinasiya mexanizmləri və sövdələşmə gücünün paylanmasının 

birgə təhlili nisbətən məhdud tədqiq olunmuş istiqamətlərdən biri olaraq qalır. 

Bu məqalədə aqrar bazarlarda rəqabət mühitinin formalaşması struktur yanaşması və dəyər zənciri 

üzrə koordinasiya mexanizmləri kontekstində təhlil edilir. Tədqiqatın məqsədi aqrar bazarlarda rəqabət 

münasibətlərinin yalnız klassik bazar strukturu göstəriciləri ilə deyil, eyni zamanda istehsalın bioloji 

xüsusiyyətləri, dəyər zənciri üzrə qarşılıqlı əlaqələrin xarakteri və sövdələşmə gücünün paylanması ilə 

müəyyən olunduğunu əsaslandırmaqdır. 

Məqalənin strukturu aşağıdakı kimi qurulmuşdur. İlk olaraq sənaye iqtisadiyyatı çərçivəsində 

formalaşmış struktur yanaşma və SCP paradiqması vasitəsilə bazar strukturu, firmaların davranışı və 

bazar nəticələri arasındakı qarşılıqlı əlaqələr izah olunur. Daha sonra aqrar istehsalın bioloji və 

texnoloji məhdudiyyətlərinin rəqabət münasibətlərinə təsiri araşdırılır. Növbəti bölmədə aqrar-ərzaq 

dəyər zəncirində struktur asimmetriyalar, bazar gücünün və sövdələşmə gücünün qeyri-bərabər 

paylanması məsələləri təhlil edilir. Sonda isə rəqabət və əməkdaşlıq elementlərinin paralel 

mövcudluğu kontekstində strateji koordinasiya mexanizmləri, o cümlədən vertikal koordinasiya və 

inteqrasiya formaları qiymətləndirilir. 

Struktur (SCP) yanaşması 

Tirole (1988), həmçinin Carlton və Perloff (2005) sənaye iqtisadiyyatı üzrə tədqiqatlarında rəqabət 

mühitinin təhlili üçün əsas yanaşmalardan biri kimi struktur yanaşmanı geniş izah edirlər. Rəqabət mühiti 

şəraitində firmalar istehsal səmərəliliyini artırmağa, xərcləri optimallaşdırmağa və istehlakçı tələblərinə 

daha uyğun məhsullar təqdim etməyə təşviq olunurlar. Bu proses bazarda seleksiya mexanizmi kimi çıxış 

edərək daha səmərəli istehsalçıların mövqeyinin güclənməsinə və resursların daha məhsuldar fəaliyyət 

istiqamətlərinə yönəlməsinə şərait yaradır [16; 4]. 

SCP yanaşmasına görə bazar strukturu firmaların davranışını formalaşdırır, firmaların davranışı isə 

bazar nəticələrinə təsir göstərir [4]. Bu çərçivə bazar gücünün formalaşmasını və onun nəticələrini izah 

etmək üçün əsas analitik vasitələrdən biri hesab olunur. Bu yanaşmanın sonrakı dövrlərdə inkişafı və 

tənqidi müasir ədəbiyyatda da geniş müzakirə olunur [13]. 

Bazar strukturu dedikdə bazarda fəaliyyət göstərən firmaların sayı, bazar paylarının bölgüsü, 

təmərküzləşmə səviyyəsi, bazara giriş və çıxış maneələri və məhsul diferensiasiyası kimi amillər nəzərdə 

tutulur [16]. Bu amillər firmaların bazar gücünün formalaşmasına birbaşa təsir edir. 

Davranış (conduct) firmaların bazarda qəbul etdiyi qərarları əhatə edir. Qiymət strategiyaları, istehsal 

həcmi, investisiya və innovasiya qərarları bu kateqoriyaya daxildir. Bu qərarlar rəqabətin intensivliyinə və 

bazar nəticələrinə təsir göstərir [4]. Bazar nəticələri (performance) isə bu qarşılıqlı təsirin yekunudur. 

SCP yanaşması aqrar bazarların ilkin təhlili üçün faydalıdır. Xüsusilə bazar strukturu və 

təmərküzləşmə səviyyəsinin qiymətləndirilməsində bu yanaşma mühüm analitik çərçivə təqdim edir. 

Lakin aqrar bazarların spesifik xüsusiyyətləri bu yanaşmanın tətbiqini müəyyən dərəcədə məhdudlaşdırır. 

Beləliklə, aqrar bazarlarda rəqabət mühitinin təhlili üçün SCP yanaşması vacib olsa da, təkbaşına 

kifayət etmir. Rəqabət münasibətlərini daha dolğun anlamaq üçün dəyər zənciri üzrə struktur 

asimmetriyaları, bazar iştirakçıları arasında güc balansını və sövdələşmə mexanizmlərini də nəzərə almaq 

zəruridir. 

Aqrar istehsalda bioloji və texnoloji  xüsusiyyətlərin təsiri 

Aqrar bazarlarda rəqabət mühiti yalnız bazar strukturunun klassik göstəriciləri ilə müəyyən olunmur. 

Bu sahədə istehsal prosesinin bioloji və texnoloji xüsusiyyətləri bazar münasibətlərinə birbaşa təsir 

göstərir. FAO-nun (2020) yanaşmasında kənd təsərrüfatı istehsalının mövsümilik, yüksək qeyri-

müəyyənlik və məhsulların tez xarab olması kimi xüsusiyyətləri bazar iştirakçılarının davranışına və bazar 

gücünün paylanmasına təsir edən mühüm amillər kimi qiymətləndirilir [8]. Xəlilov, Hacıyeva və Qasımova 

(2023) da modern dəyər zəncirinə keçid şəraitində aqrar bazarlarda rəqabət mühitinin məhz bu spesifik 

xüsusiyyətlər nəzərə alınmaqla təhlil edilməli olduğunu vurğulayırlar [9]. 

Kənd təsərrüfatı istehsalı təbii-bioloji proseslərə əsaslanır. İstehsal nəticələri iqlim şəraiti, torpaq 

resurslarının keyfiyyəti və digər təbii amillərdən asılıdır. Nəticədə qeyri-müəyyənlik artır və istehsalçıların 

qərar qəbul etmə imkanları məhdudlaşır. 

Mövsümilik aqrar istehsalın əsas xüsusiyyətlərindən biridir. Təklif ilin müxtəlif dövrlərində qeyri-

bərabər formalaşır. Eyni zamanda istehsal qərarı ilə məhsulun bazara çıxışı arasında zaman fərqi 

mövcuddur ki, bu da təklifin qısamüddətli elastikliyini zəiflədir. Belə şəraitdə istehsalçılar bazar 

qiymətlərində baş verən dəyişikliklərə operativ reaksiya verə bilmirlər. Nəticədə onlar əksər hallarda 

qiymət qəbul edən mövqedə çıxış edirlər. 

Aqrar sahə yüksək risk mühiti ilə xarakterizə olunur. Təbii fəlakətlər, xəstəliklər, iqlim dəyişiklikləri 

və qiymət volatilliyi istehsal nəticələrinin qeyri-sabitliyini artırır. Bu risklər istehsalçıların davranışını daha 

ehtiyatlı və məhdud edir [10]. Məhsulların mühüm hissəsinin tez xarab olması satış qərarlarına əlavə təzyiq 

yaradır. Saxlanma və daşınma imkanlarının məhdudluğu istehsalçıların alternativ bazarlara çıxış 

imkanlarını azaldır. Bu isə onların bazarda seçim imkanlarını daraldır. 

Bu xüsusiyyətlər aqrar bazarlarda sövdələşmə münasibətlərinə birbaşa təsir göstərir. Məhsulu qısa 

müddətdə satmaq zərurəti və alternativ satış kanallarının məhdudluğu istehsalçıların sövdələşmə gücünü 

zəiflədir. Nəticədə daha güclü bazar mövqeyinə malik alıcılar müqavilə şərtlərinə daha çox təsir etmək 

imkanı əldə edirlər. 

Beləliklə, aqrar istehsalın bioloji və texnoloji məhdudiyyətləri yalnız istehsal prosesinin 

xüsusiyyətlərini deyil, həm də bazar iştirakçıları arasında güc balansını formalaşdıran əsas amillərdən 

biridir. Bu məhdudiyyətlər aqrar bazarlarda rəqabət münasibətlərinin yalnız struktur göstəricilərlə deyil, 

həm də dəyər zənciri üzrə formalaşan sövdələşmə münasibətləri kontekstində təhlil edilməsini zəruri edir. 

Aqrar-ərzaq dəyər zəncirində struktur asimmetriyası 

Aqrar bazarlarda rəqabət mühitinin formalaşması yalnız istehsal mərhələsindəki struktur 

xüsusiyyətlərlə məhdudlaşmır. Rəqabət münasibətləri dəyər zəncirinin bütün mərhələlərində formalaşır və 

bu mərhələlər üzrə bazar gücünün paylanması fərqli xarakter daşıyır. 

Aqrar istehsalın əsas xüsusiyyətlərindən biri onun çoxsaylı kiçik və orta təsərrüfatlar tərəfindən 

həyata keçirilməsidir. Bu vəziyyət təklif tərəfinin fragmentasiya olunmuş strukturunu formalaşdırır. 

Nəticədə ayrı-ayrı istehsalçıların bazar payı kiçik olur və onların bazar gücü məhdud qalır. Bunun əksinə 

olaraq, dəyər zəncirinin sonrakı mərhələlərində - emal, topdansatış və xüsusilə pərakəndə ticarət sahəsində 

- daha yüksək təmərküzləşmə müşahidə olunur. Bu mərhələlərdə fəaliyyət göstərən subyektlər daha iri 

miqyaslıdır və bazarda daha güclü mövqeyə malik olurlar. Beləliklə, dəyər zənciri boyunca struktur 

asimmetriya formalaşır. 

Barrett, Reardon, Swinnen və Zilberman (2019) aqrar-ərzaq sistemlərində baş verən struktur 

dəyişiklikləri dəyər zənciri üzrə transformasiya kontekstində izah edirlər və bu prosesi iqtisadi inkişafın 

mühüm komponentlərindən biri kimi qiymətləndirirlər [2]. Eyni zamanda, ənənəvi spot bazar 

modellərindən daha koordinə və inteqrə olunmuş dəyər zəncirlərinə keçid müşahidə olunur. Nəticədə 

istehsal, emal və satış mərhələləri arasında əlaqələr daha sıx və daha strukturlaşdırılmış xarakter alır. 

Bu transformasiyanın mühüm istiqamətlərindən biri pərakəndə ticarət sektorunda baş verən və 

“supermarket inqilabı” kimi xarakterizə olunan dəyişikliklərdir. Reardon, Timmer və Minten (2012) bu 

prosesi inkişaf etməkdə olan ölkələrdə aqrar-ərzaq sistemlərinin struktur dəyişikliklərindən biri kimi izah 

edirlər. Supermarket şəbəkələrinin genişlənməsi müasir satış formatlarının payını artırmaqla yanaşı, 

məhsul standartlarının, logistika tələblərinin və müqavilə şərtlərinin daha mərkəzləşdirilmiş qaydada 

müəyyən olunmasına səbəb olur. Nəticədə istehsalçılar tədricən ənənəvi spot bazar münasibətlərindən daha 

koordinə olunmuş və uzunmüddətli əlaqələr sisteminə daxil olurlar [14]. 

Bu proses aqrar-ərzaq dəyər zəncirində güc balansına da təsir göstərir. Pərakəndə ticarət və emal 

mərhələlərində konsentrasiyanın artması həmin mərhələlərdə fəaliyyət göstərən subyektlərin bazar və 

sövdələşmə mövqelərini gücləndirir. Bu isə istehsalçılar, emalçılar və pərakəndə satıcılar arasında 

münasibətlərin yalnız qiymət rəqabəti ilə deyil, həm də müqavilə şərtləri, keyfiyyət standartları, çatdırılma 

və ödəniş mexanizmləri vasitəsilə formalaşdığını göstərir. 

Son illərdə e-commerce və rəqəmsal platformaların inkişafı bu münasibətlərə əlavə ölçü 

qazandırmışdır. Bu kanallar bəzi hallarda istehsalçıların bazara çıxış imkanlarını genişləndirir və 

vasitəçilərdən asılılığı azalda bilir. Bununla yanaşı, platformalar məlumat üstünlüyü, logistika imkanları və 

şəbəkə effektləri hesabına yeni tip bazar və sövdələşmə gücü formalaşdıra bilər. Bu baxımdan rəqəmsal 

platformalar ənənəvi vasitəçiləri tamamilə aradan qaldırmaqdan daha çox, bəzi hallarda onların yerində 

yeni dominant iştirakçıların yaranmasına səbəb olur [12]. 

Beləliklə, aqrar-ərzaq dəyər zəncirində baş verən struktur dəyişikliklər bazar gücünün paylanmasına 

birbaşa təsir göstərir. Bu dəyişikliklər nəticəsində yalnız bazar gücü deyil, həm də sövdələşmə gücü 

mühüm rol oynamağa başlayır. 

Dəyər zəncirinin müxtəlif mərhələlərində fəaliyyət göstərən subyektlər arasında münasibətlər çox 

vaxt müqavilə şərtləri vasitəsilə tənzimlənir. Bu müqavilələrdə qiymət, keyfiyyət standartları, çatdırılma 

şərtləri və ödəniş mexanizmləri kimi məsələlər müəyyən edilir. Sövdələşmə gücü isə bu şərtlərin hansı 

tərəfin maraqlarına daha çox uyğun formalaşacağını müəyyən edir. Struktur asimmetriya şəraitində daha 

güclü bazar mövqeyinə malik subyektlər müqavilə şərtlərinə daha çox təsir etmək imkanı əldə edirlər. Bu 

isə bazar münasibətlərinin yalnız rəqabət deyil, eyni zamanda güc balansı kontekstində formalaşdığını 

göstərir. 

Beləliklə, aqrar bazarlarda rəqabət mühitinin təhlili yalnız istehsal mərhələsindəki struktur 

göstəricilərlə məhdudlaşmamalıdır. Bu mühit dəyər zənciri boyunca formalaşan struktur asimmetriyalar, 

bazar gücünün qeyri-bərabər paylanması və sövdələşmə münasibətləri çərçivəsində qiymətləndirilməlidir. 

Strateji koordinasiya və sövdələşmə gücü 

Aqrar bazarlarda rəqabət münasibətləri yalnız bazar iştirakçıları arasında qarşıdurma kimi 

formalaşmır. Müasir yanaşmalarda rəqabət eyni zamanda qarşılıqlı əlaqə və koordinasiya sistemi kimi 

nəzərdən keçirilir. Bu xüsusilə aqrar-ərzaq dəyər zəncirində daha aydın müşahidə olunur. 

Dəyər zəncirinin müxtəlif mərhələlərində fəaliyyət göstərən subyektlər bir tərəfdən bazar payı 

uğrunda rəqabət aparır, digər tərəfdən isə fəaliyyətlərini müəyyən dərəcədə uzlaşdırmağa məcbur 

olurlar. Bu qarşılıqlı asılılıq aqrar bazarlarda rəqabət və əməkdaşlıq elementlərinin paralel 



Agricultural Economics * Kənd Təsərrüfatının İqtisadiyyatı * Экономика сельского хозяйства - 2026, № 1 (49) 

95 

mövcudluğunu şərtləndirir. Bu yanaşma iqtisadi ədəbiyyatda “coopetition” anlayışı ilə ifadə olunur. 

Lakin aqrar bazarların təhlilində bu anlayış daha çox dəyər zənciri üzrə koordinasiya mexanizmlərində 

özünü göstərir [5]. 

Swinnen və Maertens (2007) inkişaf etməkdə olan və keçid iqtisadiyyatlarında aqrar-ərzaq dəyər 

zəncirlərində vertikal koordinasiyanı bazar iştirakçıları arasında əlaqələrin qurulmasının mühüm 

mexanizmi kimi izah edirlər. Bu zaman dəyər zəncirinin müxtəlif mərhələlərində fəaliyyət göstərən 

subyektlər müqavilələr və ya qeyri-rəsmi razılaşmalar vasitəsilə fəaliyyətlərini uyğunlaşdırırlar. Aqrar 

sahədə bunun ən geniş yayılmış forması müqaviləli istehsaldır [15]. 

Müqaviləli istehsal çərçivəsində alıcı tərəf istehsalçılarla əvvəlcədən razılaşdırılmış şərtlər 

əsasında əməkdaşlıq edir. Bu model istehsalçılar üçün bazar qeyri-müəyyənliyini azaldır, satış 

imkanlarını daha proqnozlaşdırıla bilən edir və bəzi hallarda texniki və maliyyə dəstəyini təmin edir. 

Lakin bu münasibətlər yalnız səmərəlilik prizmasından qiymətləndirilə bilməz. Müqavilə 

münasibətləri eyni zamanda tərəflər arasında sövdələşmə gücünün necə bölüşdürüldüyünü əks etdirir. 

Dəyər zəncirində struktur asimmetriya şəraitində daha güclü bazar mövqeyinə malik subyektlər 

müqavilə şərtlərinin formalaşmasında daha təsirli rol oynayırlar. Bu təsir qiymətlərin müəyyən 

olunmasında, keyfiyyət standartlarında, çatdırılma və ödəniş şərtlərində özünü göstərir. Bu baxımdan 

aqrar bazarlarda rəqabət münasibətləri yalnız bazar gücü ilə deyil, həm də sövdələşmə gücü ilə 

müəyyən olunur. Sövdələşmə gücü tərəflərin müqavilə şərtlərinə təsir etmək imkanını ifadə edir və bir 

çox hallarda bazar strukturundan daha çevik xarakter daşıyır [8]. Müasir ədəbiyyatda aqrar bazarlarda 

rəqabətin təhlilində bu amil ayrıca analitik istiqamət kimi ön plana çıxır [3]. 

Sövdələşmə gücünün qeyri-bərabər paylanması bəzi hallarda haqsız ticarət praktikalarının 

yaranmasına səbəb olur. Bu praktikalar müqavilə şərtlərinin birtərəfli dəyişdirilməsi, gecikmiş 

ödənişlər, əlavə öhdəliklərin yüklənməsi və risklərin qeyri-bərabər bölüşdürülməsi kimi formalarda 

özünü göstərə bilər. Bu cür davranışlar bir çox ölkələrdə rəqabət və istehlakçıların müdafiəsi sahəsində 

hüquqi tənzimləmənin predmetinə çevrilmişdir. Xüsusilə pərakəndə ticarət sektorunda alıcı gücünün 

artması və bu gücün təchizatçılarla münasibətlərə təsiri UNCTAD tərəfindən də ərzaq zəncirində 

rəqabət siyasətinin mühüm məsələlərindən biri kimi dəyərləndirilir [6] 

Sövdələşmə gücünün dəyər zənciri boyunca fərqli paylanması qiymət transmissiyasına da təsir 

edir. Daha güclü mövqeyə malik subyektlər qiymət dəyişikliklərini eyni ölçüdə və eyni sürətlə 

ötürməyə bilər. Bu halda istehsalçı qiymətlərində azalma daha tez əks olunduğu halda, son istehlakçı 

qiymətlərində bu azalma gecikə və ya tam hiss olunmaya bilər. Bu cür asimmetrik transmissiya dəyər 

zənciri üzrə gəlirlərin bölüşdürülməsinə birbaşa təsir göstərir [11]. 

Bununla yanaşı, vertikal koordinasiya və inteqrasiya mexanizmləri hər zaman mənfi nəticələr 

doğurmur. Bir çox hallarda bu mexanizmlər istehsalın səmərəliliyini artırır, keyfiyyət standartlarının 

tətbiqini asanlaşdırır. Xüsusilə inkişaf etməkdə olan ölkələrdə bu cür əlaqələr istehsalçıların bazara 

inteqrasiyasını gücləndirə bilər. 

Bu səbəbdən aqrar bazarlarda bu əlaqələrə yalnız məhdudlaşdırıcı amil kimi baxmaq düzgün 

olmaz. Onlar həm koordinasiya vasitəsidir, həm də güc münasibətlərinin reallaşdığı mexanizmdir. 

Nəticə 

Aparılan təhlil göstərir ki, aqrar bazarlarda rəqabət mühitinin formalaşması yalnız klassik bazar 

strukturu göstəriciləri ilə izah oluna bilməz. Kənd təsərrüfatı istehsalının bioloji xüsusiyyətləri, 

mövsümilik, yüksək risk mühiti və məhsulların tez xarab olması kimi amillər bazar iştirakçılarının 

davranışına və bazar gücünün paylanmasına birbaşa təsir göstərir. Eyni zamanda aqrar-ərzaq dəyər 

zəncirində baş verən struktur dəyişikliklər rəqabət münasibətlərinin xarakterini dəyişdirmişdir. Daha 

koordinə olunmuş və inteqrə olunmuş zəncirlərə keçid, pərakəndə ticarətdə konsentrasiyanın artması 

və e-commerce kanallarının inkişafı bazar iştirakçıları arasında güc balansını yenidən 

formalaşdırmışdır. 

Bu şəraitdə aqrar bazarlarda rəqabət yalnız bazar gücü ilə deyil, həm də sövdələşmə gücü ilə 

müəyyən olunur. Müqavilə münasibətləri bu güc balansının əsas ifadə formasıdır və bir çox hallarda 

bazar nəticələrinə birbaşa təsir göstərir. 

Sövdələşmə gücünün qeyri-bərabər paylanması yalnız müqavilə şərtlərinə deyil, həm də qiymət 

transmissiyasına təsir edir. Qiymət dəyişikliklərinin dəyər zənciri boyunca fərqli şəkildə ötürülməsi 

gəlirlərin bölüşdürülməsində disbalans yarada bilər. Bu isə rəqabət mühitinin qiymətləndirilməsində 

əlavə ölçü kimi nəzərə alınmalıdır. Bununla yanaşı, vertikal koordinasiya və inteqrasiya mexanizmləri 

yalnız məhdudlaşdırıcı deyil, eyni zamanda səmərəliliyi artıran vasitələr kimi də çıxış edir. Bu 

mexanizmlər bazar qeyri-müəyyənliyini azalda və istehsalçıların bazara çıxış imkanlarını genişləndirə 

bilər. Ona görə onların qiymətləndirilməsi balanslı yanaşma tələb edir. 

Bu nəticələr aqrar bazarlarda rəqabət siyasətinin formalaşdırılması baxımından da mühüm 

əhəmiyyət daşıyır. Bu sahədə yalnız bazar payları və təmərküzləşmə göstəricilərinə əsaslanmaq kifayət 

etmir. Müqavilə münasibətləri, sövdələşmə gücünün paylanması, haqsız ticarət praktikaları və qiymət 

transmissiyası da ayrıca diqqət tələb edir. 

Bu kontekstdə Azərbaycan Respublikasının Rəqabət Məcəlləsinin tətbiqi zamanı aqrar-ərzaq 

dəyər zəncirinin xüsusiyyətlərinin nəzərə alınması məqsədəuyğundur. Xüsusilə alıcı gücü, müqavilə 

şərtlərində birtərəflilik, ödəniş və çatdırılma şərtləri, eləcə də haqsız ticarət davranışları kimi 

məsələlərin diqqətdə saxlanılması daha balanslı rəqabət mühitinin formalaşmasına kömək edə bilər. 

Abstract 

The article conceptually analyzes modern approaches to assessing the factors shaping the 

competitive environment in agricultural markets. The purpose of the study is to examine views 

suggesting that competitive relations in agricultural markets are determined not only by classical 

market structure indicators, but also by the biological characteristics of production, the risk 

environment, and the coordination and bargaining relations formed among market participants. 

The article presents the Structure-Conduct-Performance (SCP) paradigm, developed within industrial 

economics, as a theoretical basis and discusses the limitations of its application to the agricultural 

sector. At the same time, the article examines modern approaches to the impact of structural 

asymmetries in the agri-food value chain, the concentration of market power at the processing and 

retail stages, the development of supermarket and e-commerce channels, as well as bargaining power 

in the context of contract farming, vertical coordination, and integration mechanisms on competitive 

relations, and provides relevant assessments. 

Факторы, формирующие конкурентную среду на сельскохозяйственном рынке: 

анализ современных подходов. 

Резюме 

В статье на концептуальном уровне анализируются современные подходы к оценке 

факторов формирования конкурентной среды на аграрных рынках. Цель исследования 

заключается в рассмотрении взглядов, согласно которым конкурентные отношения на 

аграрных рынках определяются не только классическими показателями рыночной структуры, 

но и биологическими особенностями производства, средой риска, а также координационными 

и переговорными отношениями, формирующимися между участниками рынка. В статье 

парадигма Structure-Conduct-Performance (SCP), сформировавшаяся в рамках промышленной 

экономики, представляется в качестве теоретической основы, а также рассматриваются 

ограничения ее применения к аграрному сектору. Одновременно в статье рассматриваются 

современные подходы к влиянию структурных асимметрий в агропродовольственной цепочке 

создания стоимости, концентрации рыночной власти на стадиях переработки и розничной 

торговли, развития супермаркетов и каналов электронной коммерции, а также переговорной 

силы в контексте контрактного производства, вертикальной координации и механизмов 

интеграции на конкурентные отношения. На этой основе даются соответствующие оценки. 

Ключевые слова: аграрные рынки, конкурентная среда, рыночная власть, переговорная 

сила, цепочка создания стоимости, вертикальная координация. 


